Автор: Аҫылаева Зөһрә Зариф ҡыҙы
Эшләгән урын: Башҡортостан Республикаһының Борай районы муниципаль районының муниципаль төп дөйөм белем биреү бюджет учреждениеһы  “Шабай ауылы мәктәбе”

Ж.Кейекбаевтың  “Оморҙаҡ бабай”  хикәйәһе  буйынса дәрес конспекты

Тема: Ж. Кейекбаев. "Оморҙаҡ бабай" әҫәрен  өйрәнеү
Маҡсат:
1. Уҡыусыларҙы Ж.Кейекбаевтың ҡыҫҡаса тормош юлы һәм ижады менән таныштырыу;
2. «Оморҙаҡ бабай» хикәйәһенең йөкмәткеһен үҙләштереү; әҫәрҙең идея-тематик йөкмәткеһен асыҡлау;
3. Уҡыусыларҙың яҙыу һәм телмәр мәҙәниәтен үҫтереү;
4. Башҡорт халыҡ  ижадына ,  тарихына  ихтирам тәрбиәләү;
5. Уҡыусыларҙың һүҙ байлығын, фекерләү ҡеүәһен, телмәрен, ҡыҙыҡһыныусанлыҡ  тойғоларын үҫтереү

Йыһазландырыу: компьютер, экран, презентация, таратма материал (тест)
Дәрес барышы

1. Ойоштороу        өлөшө.
Һаумыһығыҙ,ҡәҙерле уҡыусылар.

Хәйерле көн, алһыу таңдарға,

Хәйерле көн, һайрар ҡоштарға,

Хәйерле көн, зәңгәр күктәргә,

Хәйерле көн, яҡын дуҫтарға.

2.  Өйгә эште тикшереү.

3.  Яңы теманы аңлатыу.

Уҡытыусы: Уҡыусылар, таҡтаға иғтибар итегеҙ. Унда мәҡәлдәр яҙылған. Уҡып сығығыҙ ҡысҡырып.

Уҡыусылар сылбыр тәртибендә уҡыйҙар.

1. Егет кешегә етмеш төрлө һөнәр ҙә аҙ.
2. Ағас емеше менән, кеше эше менән матур.
3. Ағасты япраҡ биҙәй, кешене хеҙмәт биҙәй.
4. Аҡыллы ир – ил ағаһы.
5. Аҡыллы ирҙең эсендә эйәрле-йүгәнле ат ятыр.
6. Ғилем – аҡылдың яртыһы.
7. Һөнәр – ирҙең ҡанаты.
Уҡытыусы: Был мәҡәлдәр нимә тураһында?

Уҡыусы: Хеҙмәт, аҡыл, һөнәр, ғилем тураһында.

Уҡытыусы: Әйе, был мәҡәлдәрҙә барған һүҙ беҙ бөгөн дәрестә өйрәнәсәк шәхескә туры китереп, атап әйтелгән кеүек. Нисек уйлайһығыҙ, кем тураһында һөйләшәсәкбеҙ дәрестә?

Уҡыусы: Жәлил Кейекбаев тураһында.

Уҡытыусы: Жәлил Кейекбаев – яҙыусы, ғалим, тел белгесе. Дәфтәрҙәрегеҙҙе асығыҙ, датаны һәм теманы яҙып ҡуйығыҙ. 

 (Слайдтарға таянып,  Ж. Кейекбаевтың тормош юлы менән ҡыҫҡаса танышып китеү)

Уҡытыусы: Өйҙә  һеҙ әҫәрҙе   уҡып килергә тейеш инегеҙ. Тикшереп китәйек. Өҫтәлдәрегеҙҙә ятҡан тестарҙы алып, әҫәрҙең йөкмәткеһенә ҡағылышлы һорауҙарға яуап бирегеҙ. 
(Эште башҡарырға 5 минут ваҡыт бирелә)
Тест һорауҙары: 
1.Оморҙаҡ бабайҙың ейәненең исеме
                        а)Хәлил
б) Хөрмәт
в) Кәрим
2. Оморҙаҡ бабайҙың эш төрө:
                        а) балыҡсы
б) игенсе
в) һунарсы
3. Оморҙаҡ бабай ысынлап та аждаһа күргәнме?
                         а) әйе
б) юҡ
4.Геройҙар йәшәгән ауылдың исеме
                                  а)Ташбатҡан
б) Таштүбә
в) Ташлыҡ
5. Аждаһа тигәне нимә булып сыҡҡан?
                         а) быҙауҙар көтөүе
б) аттар көтөүе
в) һарыҡтар көтөүе
Уҡытыусы: Эштәрегеҙҙе партала ултырған иптәштәрегеҙ менән алашып, тикшереп сығығыҙ. Бер дөрөҫ яуапҡа бер балл ҡуйығыҙ.
(Дөрөҫ яуаптар интерактив таҡтала күрһәтелә)
Әҫәрҙең жанрын билдәләп  китеү.
Уҡыусы:Хикәйә.

Уҡытыусы: Ни өсөн улай тип уйлайһығыҙ? 

Уҡыусы: Күләме буйынса, геройҙарҙың һаны, ваҡиғаларҙың һаны  буйынса был әҫәр хикәйә жанрына туры килә. Сюжеты артыҡ ҡатмарланмаған.

Уҡытыусы:Был әҫәрҙә Ж.Кейекбаев бер мәҡәлде ике тапҡыр ҡулланған. Шул мәҡәлде табып уҡығыҙ. 

Уҡыусы: Ҡурҡҡанға ҡуш күренә,таҡыр ерҙә аты һөрөнә.

Уҡытыусы:Һеҙ был мәҡәлде нисек аңлайһығыҙ?

(Уҡыусыларҙың яуаптары)

Уҡытыусы: Хикәйәнең геройҙары ҡурҡаҡмы, түгелме, һеҙҙеңсә?

Уҡыусы: Оморҙаҡ бабай ҡыйыу.Мәҫәлән, ул үҙ ғүмерендә етмешләп айыу алған, йөҙҙән ашыу бүре һуҡҡан. Төлкө, һуҫар, бурһыҡтарҙың һанын үҙе лә иҫәпләй алмай.

Уҡытыусы: Ә Хөрмәт ҡыйыумы?

Уҡыусы: Ул да ҡыйыу. Мәҫәлән, урманға барып еләк-емеш йыйып ҡайтҡан.
Уҡытыусы: Жәлил Кейекбаев телде, телдең нескәлектәрен бик яҡшы белгән.

(Һүҙлек эше)

Класс ике төркөмгә бүленә. Беренсе төркөмгә хикәйәнән тәбиғәт күренештәренә бәйле һүҙҙәрҙе һәм һүҙбәйләнештәрҙе табып күсерергә. Икенсе төркөмгә  -  һунарсылыҡҡа бәйле.

(Тикшереү, аңлашылмаған  һүҙҙәрҙе тәржемә итеү)

Ролләп уҡыу.

Образдарға инеү. Хөрмәт ҡыҙыҡһыныусан, өлгөр, етеҙ, күпте белергә теләй. Уҡығанда ошо сифаттарын сағылдырырға кәрәк.

Оморҙаҡ бабай йәштәрсә етеҙ, уңған, булдыҡлы, аҡыллы, зирәк. 

Уҡытыусы: Әгәр ҙә һеҙ рәссам булһағыҙ, Оморҙаҡ бабайҙы нисек итеп һүрәтләр инегеҙ?

Оморҙаҡ  бабайға ҡылыҡһырлама биреү (телдән)
Мәҫәлән. Бейек тауҙың урта бер өлөшөндә Оморҙаҡ бабай баҫып тора. Ул ҡулдарын ҡаш өҫтөнә ҡуйып ҡарашын ераҡҡа төбәгән. Йөҙө етди. Хәрәкәттәре ышаныслы. Ҡурҡыуһыҙ күҙҙәрендә ҡыҙыҡһыныу, нимәлер көтөү сағыла. 

Уҡытыусы: Оморҙаҡ бабайға шаярыу хисе хасмы?

Уҡыусы: Әйе. ( Миҫалдар китерәләр)

Һөйләгәндәргә таянып Оморҙаҡ  бабай образы буйынса схема төҙөү .
(Интерактив таҡта ҡулланып)


Оморҙаҡ  бабай

                  етеҙ
эш һөйөүсән
 
                        ҡыйыу                                                   шаян
                                                     етди

4.Таблицаға арҡаланып бер уҡыусы һөҙөмтә эшләй.

5. Үҙ-үҙеңде баһалау.

Уҡыусылар үҙҙәренә үҙҙәре баһа ҡуя. Дәрестең  башында эшләгән тестың балларын  да иҫәпкә алырға.

6.Өй эше биреү  (Бер эш төрөн һайлап алып эшләргә)
1) Хикәйәнең планын төҙөргә

2) Хеҙмәт тураһында мәҡәлдәр яҙып килергә

3) Хикәйәнең эстәлегенә тура килгән рәсем эшләргә

7.Рефлексия.
